Cerdd ar ddyfodiad Henry Corbed Owen o Ynysymaengwyn, Esq., yn un ar hugain oed, i’w chanu ar Monday Morning.

1.

Cydgodwn trwy’n gwlad, gwnawn ganiad ar gynnydd, mae’r newydd i ni

Fod aer ym Mhlas Lloran, O! ffraethlan ŵr ffri,

Yr ienga’ o dri brawd, heb wawd na dim gwagedd mor fwynedd yw efe,

Sydd un mlwydd ar hugen, mae’n llawen y lle;

Hwn yma bob blwyddyn fe’i gelwir i’w galyn

Aer Ynysymaengwyn, un addfwyn i ni;

Boed iddo hir ffyniant i’w foddio yn ei feddiant,

Gwiw gynnydd gogoniant a llwyddiant fel lli’,

Gŵr ifanc mwyn grasol hyfrydol ei fri;

Etifedd sy’n tyfu yn barch i’w holl deulu,
Trwy Loeger a Chymru bo’n tywynnu fel tes

Yn barch a gwroldeb i’w ’nafied a’u nifer,

Gall wneud yn ei amser i ni lawer o les,

Yn Brotestant effro bo’n gwreiddio mewn gwres.

2.

I gofio ei fawrhau yn glau pawb a glywodd a gododd yn gu, 

Mae heddiw mewn mwynder gryn lawer o lu;

Daw’n barchus i’n gwlad fel ei dad yn un dedwydd, yn ben-llywydd pob lle,

Boed iddo yn ymwared dda nodded Dduw ne’;

Fe gaiff gan bob dynion ei glodfori yng ngwlad Feirion,

Sir Ddinbych un foddion, wir ddynion, a ddaw,

Trefaldwyn, wlad fwynedd, er parch i’w anrhydedd

Sy’n cadw gorfoledd, gwŷr lluniedd ger llaw;
Pwy fydde ond gelynion yn bruddion mewn braw?

Hir oes iddo yn benieth i wneuthur llywodreth,

Fe gaiff barchedigeth bur heleth barhad

Yn bur dan y goron i’r brenin a’i weision,

A gwneud i bob dynion lwys union lesâd

Ac arferu’r gwirionedd un duedd â’i dad.

3.

Llawenydd mawr sydd a dydd anrhydeddus, mae’n weddus i ni 

Roi parch a phur galon i aer ffraethlon, ŵr ffri;

Gweddїo efo’i Ras heb gas a dim ffalster, trwy fwynder bo fyw

Gan addas gynyddu heb groestynnu â gras Duw;

O’r dydd heddiw allan cawn ef yn ŵr mwynlan,

Yn ben ar wlad lydan, ŵr diddan air da;

Mae’n gobeth o’i weled ymysg y penaethied,

Dim cam â thrueinied na niwed ni wna

Ond â’i eirie yn dra hyfryd rhag clefyd i’r cla’;

Anrhydedd ac iechyd i’w galyn a golud,

Gras Duw iddo hefyd, dra hyfryd dro hen,

Parch efo’i fawredd, wir felys orfoledd,

I ddilyn pen bonedd mor waredd ei wên,

Boed iddo fe anrhydedd drwy amynedd, Amen.

Ffynhonnell

Cerdd ar Ddyfodiad Henry Corbed Owens o Ynys Maengwyn, Esq; yn Un-ar-hugain Oed: Iw chanu ar, Monday Morning.
1.

Cyd godwn trwy’n Gwlâd,

Gwnawn Ganniad ar Gynnydd, mae’r Newydd i ni,

Fod Aer y Mhlâs Lloran o ffraethlan Wr ffri,

Yr ienga o dri Brawd,

Heb Wawd na dim Gwagedd mo’r fwŷnedd iw efe,

Sydd un Mlwydd ar hugien, mae’n llawen y Lle,

Hwn yma bob Plwŷddyn fe i gelwir iw galyn,

Aer Ynys y Maengwyn, un addfwyn i ni,

Boed iddo hîr Ffynniant iw foddio yn ei Feddiant,

Gwiw Gynnydd Gogoniant a Llwŷddiant fel Lli,

Gŵr ifangc mwyn grasol hyfrydol ei Fri:

Etifedd sy’n tyfu yn Barch iw holl Deulu,

Trwy Loeger a Chymru bo’n twnnu fel Tês;

Yn Barch a Gwroldeb iw Nafied a’i Nifer,

Gall wneud yn ei Amser i ni lawer o Lês,

Yn Brodestant effro y bo’n gwreiddio mewn Gwês.


2.

I gofio i fawrhau,

Yn glau pawb a glywodd a gododd yn gu,

Mae heddyw mewn Mwŷnder grynn lawer o Lu,

Daw’n barchus i’n Gwlâd,

Fel ei Dâd yn un dedwydd ben Llywydd pob Lle;

Boed iddo’n Ymwared dda Nodded Duw Ne:

Fo geiff gan bob Dynion i glodfori Yngwlâd Feirion,

Sîr Ddinbych un Foddion wir Ddynion a ddaw,

Trefaldwyn, Wlâd fwŷnedd, er Parch iw Anrhydedd,

Sy’n cadw Gorfoledd, Gwŷr llunniedd, ger llaw,

Pwy fydde, ond Gelynion, yn bruddion mewn Braw:

Hîr Oes iddo’n Benniaeth i wneuthur Llywodraeth,

Fe geiff Barchedigaeth bur helaeth Barhâd;

Yn bur dan y Goron i’r Brenhin a’i Weision,

A gwneud i bob Dynion lwys union Leshâd,

Ag arferu’r Gwirionedd un Duedd a’i Dâd.

3.

Llawenydd mawr sydd,

A Dydd anrhydeddus, mae’n weddus i ni,

Roi Parch a phur Galon i Aer ffraethlon Wr ffri,

Gweddio efo i Râs,

Heb Gâs a dim Ffalster trwy Fwŷnder bo fyw,

Gan addas gynnyddu heb groes dynnu a Grâs Duw;

O’r Dydd heddyw allan cawn ef yn Wr mwŷnlan,

Yn Ben ar Wlâd lydan, Wr diddan, Air da,

Mae’n Gobaith oi weled ymysg y Pennaethied,

Dim Cam a Thrueinied na Niwed ni wna,

Ond a’i Eirie’n dra hyfryd rhag Clefyd i’r Cla:

Anrhydedd ag Iechyd iw galyn a Golud,

Grâs Duw iddo hefyd dra hyfryd dro hên,

Parch efo i Fowredd wir felus Orfoledd,

I ddilyn pen Bonedd mor waredd ei Wên,

Boed iddo fe Anrhydedd drwy Amynedd, Amen.

Hugh Jones, Llangwm, a’i cant

Y testun

Argraffwyd yng Nghaer gan Thomas Huxley (fl. 1765–88). Nid oes dyddiad ar yr wynebddalen.

